
01 犬將軍大戰鼠大王                           螺仔 

  便若暗頓食飽，逐家就四散去做家己的代誌：阿兄勼入去房間耍電

動；阿母䖙佇膨椅咧𫝻手機仔。啊若阮兜彼隻好命狗——Mè-tsiàng，食飽

就起去阿姊的眠床頂摔大眠，無親像我遐可憐著，就愛鬱佇冊桌仔佮數學

宿題捙拚。 

  彼暗我共宿題寫好，欲去灶跤斟茶，經過阿姊的房間，煞看著阿母佮

Mè-tsiàng佇遐咧捙龜弄甕。Mè-tsiàng共阿姊的房間鼻透透，先軁入去桌仔

跤閣鑽入去眠床跤，踅過去衫仔櫥閣斡過來冊櫥仔邊。鼻過一輾閣一輾，

尾仔就徛踮冊櫥仔頭前硞硞hinn，袂輸冊櫥仔內底有伊上愛食的肉咧。 

阿母毋捌看過Mè-tsiàng遮激動著，就綴伊巡過來、看過去，煞啥物都揣

無。看著我來，就緊叫我鬥揣。是講，啊是欲揣啥唅？ 

阿母講伊心內憢疑，敢會是鳥鼠？「阿母啊，咱若真正揣著鳥鼠，你欲按

怎掠？」阿母講若揣著才來拍算。 

  我心內膽膽，手那掣那用手電仔炤櫥仔跤佮櫥仔縫。我共櫥仔門開

開，Mè-tsiàng一粒頭就直直搢，閣用跤想欲共櫥仔底的物件抓開。這時一

个烏影雄雄跳出來，鳥鼠連鞭傱過去眠床頭、連鞭軁入去眠床跤，閣趒起

來冊桌仔頂，無偌久就跳起去窗仔簾，想欲對窗仔門遐揣路出去，紲落

來，閣踅翻頭走轉來冊櫥仔頂，覕佇遐怦怦喘、咇咇掣，目睭掠阮金金

相。 

 毋但鳥鼠心肝咇噗惝，阿母佮我嘛驚甲半小死。冊櫥仔遐爾懸，阮掠伊

袂著嘛拍伊袂著，今這馬欲按怎？ 

 阿母愖一下仔爾爾，速速決定欲用趕的。阮安排一條欲予鳥鼠逃命的路

線，看伊會當對後尾門走出去袂。聽候我共紙枋隔好勢，阿母就攑掃帚摃

冊櫥仔頂，鳥鼠隨跳落來，一目𥍉仔就對後尾門傱出去，走甲無看見影

矣。Mè-tsiàng跤手猛掠沿路逐，確保彼隻鳥鼠驚破膽，後擺毋敢閣踏入阮

兜一跤步。 

  阿母那共阿姊的房間消毒那呵咾Mè-tsiàng，講伊是犬將軍，今仔日大

戰鼠大王有功，該當賞一塊肉。「阿母，我嘛有鬥相共呢！」「你喔，封

你做副將軍，賞你一杯涼的！」「阿母，我嘛欲食肉啦，敢會當賞我一塊

牛排？」 

 

 



02 特別的畢業禮物                          楊喆希1
  

  鳳凰花開矣，又閣是畢業的季節囉！阮學校真用心，逐冬攏會舉辦畢

業生講座，邀請無仝領域的人來分享工課場的鹹酸苦澀，予阮遮的食飯坩

中央的囡仔，會當提早了解百工百業的狀況。以早捌邀請過奧運的運動

員、世界知名的音樂家佮馬戲團的表演人員來學校。這是學校用心安排，

欲送予畢業生的禮物，嘛是阮上期待的活動。 

  今年輪著阮畢業，逐个人都誠好奇今年會邀請啥物人？我臆是上衝的

線頂直播主，有人臆是上媠的野球啦啦隊2隊員，落尾學校宣佈今年的講

師是「櫻桃丸仔」的配音員──林凱羚小姐。逐家對配音員這項頭路有淡

薄仔生疏，毋過嘛予人感覺真好奇，這到底是啥物款的工課咧？ 

  演講拄開始，講師用真濟bàng-gà角色的聲音佮阮相借問，予逐家臆看

這是佗一个人物的聲音？有大箍閣粗腰的老阿媽、有緣投少年兄的忍者，

當然嘛有古錐伶俐的少女──丸仔。同學感覺真新奇，想袂到有男有女、

有老有幼的角色，竟然攏是仝一个配音員所發出來的聲音，阮已經等袂赴

想欲知影配音員這項頭路的內容矣。 

  紲落來，伊講欲做配音員，除了聲音愛好聽、發音咬字愛正確，閣愛

學習體會生活中的各種心情，親像佮同學冤家受氣、提著生日禮物有偌歡

喜，抑是考試考䆀有偌失望。因為情緒無仝，講話的聲音自然有精差，會

使講是聲音的表情，佇配音的世界，這就是變化多端的「聲情」。 

  後來伊問逐家：「有人欲上台挑戰無？」我就趕緊攑手。我學一个司

奶閣𠢕張的囡仔聲講：「人昨暝睏無飽，無愛去讀冊啦！」台仔跤的同學

笑甲反過去，講師和同學攏呵咾我的表演實在真趣味。感謝學校的安排，

毋但𤆬阮認捌配音員這个行業，嘛予阮知影愛珍惜人生每一个重要的時

刻。 

  人講：「人生親像一齣戲，有時歡喜嘛有時喉滇。」雖然同窗鬥陣遮

濟冬咧欲分開矣，毋過校園生活的大細項代誌，攏是我難忘的記持，這改

的畢業講座就是阮上特別的畢業禮物。 

                                                                 

1楊喆(Thiat)希 

2啦啦隊(la-la-tuī/lá-lá-tuī) 

 

 



03 頓我一票，換一段好耍的青春        洪明財 

  論真來講，我透底都毋捌想過有一工會加一个「學生會會長」的名號。

猶會記得寢頭看著選舉公告，我頭一个反應是：「哎！有啥人敢去選，我

就呵咾伊勇跤！」結果想袂到尾仔我煞成做彼个「啥人」。 

  我平常時就是彼種專門咧講五四三的人，交作業攏是吊車尾，考試嘛

是有過關就好，阮班無人感覺我有做會長的範。毋過彼陣阮咧想，高中三

冬若干焦課業、考試、升學準備爾爾，按呢敢袂傷無聊？總是愛加添一屑

仔痟狂，另日回想起來嘛會笑的代誌啊！ 

  我用「落選嘛無差」的心情去領表，嘛隨揣一寡死忠兼換帖的成立

「競選團隊」，鬥陣激頭殼設定「招逐家做伙打造一个心適、活潑閣燒烙

的校園」這个核心理念，來展開競選活動。頭一項，「予樂暢的笑聲鑽入

心肝穎仔」：製造笑詼、感心的文宣海報，比論講：「你想欲講的，我來

聽；你想欲做的，我來拚。」紲落來，予逐个同學「感覺家己有予人看

著」：設計「我想欲共會長講的話」的下願箱、網路表單，逐工公開回

應。閣再來，「佮隨个仔社團聯盟」，提出「社團成果聯展日」的想法，

予全校看著𪜶的成果。上尾項，推捒「服裝創意日」，穿插會當自由配

搭，閣選出「穿插王」，予校園成做伸展台！ 

  這改有三个競選的對手，過程有淡薄仔刺激，毋過我知影「貓走過

頭，鴨母踮尾後」的道理，保持動力，佮團隊逐工搶時間佇自修、食晝、

下課十分鐘拍入去各班行銷政見，親像：「頓我一票，定著予恁加添濟濟

媠氣的青春」、「學生會會長是欲來做鼓吹花放送的，有代誌揣我做，無

代誌揣我笑」。 

開票彼工，我佇外口佯做老神在在，窮實心臟跳甲比月考閣較厲害。好佳

哉！落尾我親像「鳥鼠趖竹篙，一目過一目」提著上懸票，順利當選！ 

  我咧想，三冬後，逐家凡勢袂記得月考的分數，毋過一定會記得：

「咱彼時有一个噱噱叫的會長，雖然有淡薄仔吵，毋過伊予咱的高中生活

變好耍！」按呢就值矣！ 

 

 

 

 

 



04 無拚，呔會知影輸贏           孫翊倫 

  人的一生會拄著足濟無順序的時陣，凡勢是讀冊成績䆀、事業失敗等

等。設使你艱苦甲袂食袂睏，甚至想講人生已經無希望矣，按呢小等一

下，請你著愛斟酌聽，聽完嘛莫袂記得予我噗仔聲。 

  我自出世規身軀攏有各樣，跤手仔挽絚無法度行路、龍骨彎曲、胸坎

雞胸、生做細粒子閣飼袂大……。醫生共阮阿爸佮阿母講，我有可能會曲

去，𪜶聽一下隨愣去，嘛足驚惶。「哪會按呢？頂世人敢有做啥物失德

代？」 

  落尾我到今閣會食會睏、會讀冊，不而過龍骨硩著心臟，年歲那大嘛

那來那喘，不時頭眩目暗。阮爸母誠無簡單共我晟養大漢，雖罔佇足濟所

在拄著困難，𪜶毋但無放棄，閣用心陪伴，實在足感恩。我準備欲讀冊的

時，厝裡干焦靠阿爸一个人咧趁食，日子足歹過，看佗一間學校欲收我，

阮著愛稅厝稅到遐。學校攏無欲予我讀，較好聽的是講，驚𪜶若有失覺察

會害我著傷，其實是活欲驚死，驚愛擔責任。 

  佇我的性命內底，無完全是䆀的、碰壁的。自細漢我對臺灣台語毋但

有興趣，閣會參加這个項目的比賽，佳哉攏有著等，無予爸母的辛苦無彩

工。我國校的導師對我有夠疼痛，引𤆬我佮阿母莫閣遐負面，萬項代誌攏

愛先想看欲按怎解決，準講攏想對䆀的去，嘛干焦加操煩的爾爾。佇國校

出業進前，就因為老師鬥相共、同學相伨，我才會得著「總統教育獎」。

對我來講，毋但是著獎咧歡喜，嘛予我閣較有自信。便若是著的，就愛

「無遺憾袂撤退，勇敢行到底」。 

  我的人生我家己扞，雖罔坎坎坷坷，毋過我知影，若無殘殘拚一擺，

永遠都無成功的機會。嘛多謝阿爸佮阿母用心晟養，無共我放捒，予我會

使無煩無惱平安過日子，閣通發揮我的專長佮搜揣興趣。𪜶干焦愛我認真

讀冊，賰的予𪜶去操煩就好。 

  「無拚，呔會知影輸贏？」這句話，一世人我攏會記牢牢。咱攏咧學

習，免驚做毋著，干焦驚你毋敢做爾爾。 

 

 

 

 

 



05 來去宜蘭佈田             N̂g Û -thiâm  

  人講：「一粒米，百粒汗。」最近有機會去佈田了後，才知影按呢講

確實是「規欉好好──無錯」。毋但百粒汗，欲講千粒汗、萬粒汗嘛講會

得過。莫怪以早足濟作穡人攏希望囝兒序細會當去都市做別款工課，莫佮

𪜶仝款佇田裡作穡。 

  毋過有一个少年人，顛倒對臺北搬轉去宜蘭，因為𪜶阿公過身，伊共

無人欲作的水田承落來，堅心毋濺農藥、毋噴除草劑，嘛無欲用化學肥

料，就是希望有一个對大自然友善的環境。若半暝睏袂落眠，伊就去田裡

抾金寶螺，莫去予𪜶共拄佈落去的秧仔食了了，等天拍殕仔光，就規袋提

去曝。因為伊的堅持，連水鳥仔都去遐作岫，生湠後一代。 

  幾个家庭佮伊合作，一個月一擺，去伊的田裡共伊鬥相共，實際體會

田園種作的滋味。阮兜無車，著愛佇四禮拜進前拆火車票，若跤手傷慢買

無坐票，著愛徛規路，按呢就費氣矣！會記得頭一改參加的時陣，先步輦

去附近的廟寺，提阮攢的甜路參拜土地公，請伊共阮保庇，向望有一个好

年冬。 

  紲落來就行去已經有紡田、犁田、淹水的水田，天頂閣有白翎鷥咧

飛，誠實是生態足好的所在。逐家共褲跤撆起來，共淺拖仔褪佇路邊，襪

仔的長度愛超過跤頭趺，按呢行佇田裡較安全，嘛較袂予蟲咬。阮就行佇

軟㽎㽎的田岸，邊仔的田塗已經用畫逝的輪仔畫做一格一格，滿滿的十字

記號佇塗裡，等阮佈田。 

  共跤對田裡攑懸的時陣，動作愛慢，才袂因為徛袂在，佇田裡跋跋

倒。逐家行到上頭前，共秧船的秧仔提起來，向腰倒退行，佈入去十字記

號頂懸。今仔開始會講會笑，五分鐘後就無氣力通講話矣。阮徛佇田裡一

點鐘，那佈田那抾金寶螺，若腰脊骨痠疼，就徛起來伸輪一下，攑頭看天

頂，彼種忝的感覺就綴白翎鷥做伙飛去矣！ 

  尾仔阮坐火車轉來的時陣，我就共阿母講，原來一粒米是按呢種出來

的，真正無簡單！後擺食飯的時陣，我一定愛全部攏共食予完。 


